
V E N D I M

PËR SHQYRTIMIN E REZULTATIT TË VERIFIKIMIT TË PROKURORISË SË PËRGJITHSHME PËR FUNKSIONARIN PUBLIK Z.AGRON KAPLLANAJ, KRYETAR I BASHKISË MALLAKASTËR, NË ZBATIM TË  LIGJIT NR. 138/2015 “PËR GARANTIMIN E INTEGRITETIT TË PERSONAVE QË ZGJIDHEN, EMËROHEN OSE USHTROJNË FUNKSIONE PUBLIKE”.
Komisioni Qendror i Zgjedhjeve në mbledhjen e datës 03.11.2017, me pjesëmarrjen e:

Shqyrtoi çështjen me, 
OBJEKT: 
Për shqyrtimin e rezultatit të verifikimit të Prokurorisë së Përgjithshme për funksionarin publik Z. Agron Kapllanaj, kryetar i Bashkisë Mallakastër, në zbatim të  ligjit nr. 138/2015 “Për garantimin e integritetit të personave që zgjidhen, emërohen ose ushtrojnë funksione publike”. 
BAZË LIGJORE: 
Neni 23, pika 1, germa a, i Ligjit nr. 10019 datë 29.12.2008  “Kodi Zgjedhor i Republikës së Shqipërisë’’, i ndryshuar; Neni 10, pika 1, germa d, neni 15, pika 3 i ligjit 138/2015, “Për garantimin e integritetit të personave që zgjidhen, emërohen ose ushtrojnë funksione publike”; Kreu V, pika 12, 13, 14 i Vendimit të Kuvendit nr. 17/2016 “Për përcaktimin e rregullave të detajuara mbi zbatimin e ndalimeve të parashikuara në ligjin nr. 138/2015, “Për garantimin e integritetit të personave që zgjidhen, emërohen ose ushtrojnë funksione publike”. 
KQZ pasi shqyrtoi dokumentacionin e paraqitur dhe dëgjoi diskutimet e të pranishmëve,

VËREN

Në zbatim të ligjit nr. 138/2015 “Për garantimin e integritetit të personave që zgjidhen, emërohen ose ushtrojnë funksione publike”, KQZ është organi kompetent për administrimin, verifikimin, zbatimin e ndalimeve për zgjedhjen dhe emërimin për funksionet publike si dhe përpunimin për formularin e vetëdeklarimit për subjekte si më poshtë: 

· Deputetë të Kuvendit të Shqipërisë;

· Kryeministrit apo anëtarit të Këshillit të Ministrave që nuk është deputet;

· Kryetarit të bashkisë apo këshilltarit në këshillin bashkiak.
Z. Agron Kapllanaj, ne funksionin e Kryetarit të Bashkisë Mallakastër më datë 29.4.2016 brenda afatit ligjor depozitoi në KQZ formularin e vetëdeklarimit. Nga verifikimi i të dhënave në formularin e vetëdeklarimit të z. Agron Faslli Kapllanaj, rezulton se subjekti ka deklaruar një vendim penal, të dhënë nga Gjykata në Itali për veprën penale “Vjedhja”, e parashikuar në nenin 624, Kodi Penal Italian.

Pas verifikimit të formularit në përputhje me nenin 15, pika 1 të ligjit 138/2015 dhe Kreu VI, pika 6 Kreu V, pika 3, germa b e Vendimit të Kuvendit 17/2016, KQZ në mbledhjen e datës 29 korrik 2016 konstatoi se Z. Kapllanaj nuk ishte në kushtet e ndalimit të ushtrimit të funksionit. 

Prokuroiria e Përgjithshme me shkresën nr. 529/4, datë 21.02.2017 të Drejtorit të Marrëdhënieve Juridiksionale me Jashtë, i kërkoi KQZ-së vënien në dispozicion të formularit të vetëdeklarimit për 30 funksionar publikë, ku përfshihej dhe z. Agron Kapllanaj, si dhe rezultatet e verifikimit te kryer nga KQZ, për secilin rast, për të vazhduar me verifkimin e thelluar.

KQZ me shkresat nr.1218/2 datë 27.02.2017 dhe  nr.1218/3 datë 27.02.2017, drejtuar Prokurorisë së Përgjithshme, sqaron këtë të fundit se  në zbatim të procedurave të përcaktuara në Kreun V, pika 3, të vendimit nr. 17/2016, pas shqyrtimit të të dhënave të deklaruara në Formularin e vetëdeklarimit dhe informacionit të ardhur nga Zyra e Gjendjes Gjyqësore e Zyra e Gjendjes Civile, ka konstatuar me bindje të plotë se të dhënat e deklaruara të funksionarëve publik (ku përfshihet dhe Z. Kapllanaj), sipas deklaratës për shtyp të datës 19.02.2017, nuk përfshihen brenda sferës së ndalimeve të parashikuara nga neni 2, i ligjit 138/2015. Në vlerësim të  KQZ të dhënat e disponuara nuk përbënin shkak për verifikim të thelluar nga Prokuroria e Përgjithshme. Megjithatë KQZ me shkresat e sipërcituara vendosi t’ia kaloj rastin për kontroll të thelluar Prokurorisë së Përgjithshme. 

Nga verifikimi i të dhënave në formularin e vetëdeklarimit të z. Agron Faslli Kapllanaj, rezulton se subjekti ka deklaruar një vendim penal, të dhënë nga Gjykata në Itali për veprën penale “Vjedhja”, e parashikuar në nenin 624, Kodi Penal Italian.

Pas verifikimit të formularit në përputhje me nenin 15, pika 1 të ligjit 138/2015 dhe Kreu VI, pika 6 Kreu V, pika 3, germa b e Vendimit të Kuvendit 17/2016, KQZ me shkresën nr.1218/3 datë 27.02.2017 vendosi t’ia kaloj rastin për kontroll të thelluar Prokurorisë së Përgjithshme. 

Më shkresën nr.529/45, datë 16.10.2017, Drejtoria e Marrëdhënieve Juridiksionale me Jashtë, Sektori i Verifikimit të Integritetit, i ka dërguar në KQZ, vendimin e rezultatit të verifikimit për z. Agron Kapllanaj, me detyrë Kryetar i Bashkisë Mallakastër.

Nga shqyrtimi i procesit të verifikimit të kryer nga Prokuroria e Përgjithshme rezulton se:

Nga “Sektori i Verifikimit të Integritetit të personave që zgjidhen, emërohen ose ushtrojnë funksione publike”, me shkresën nr.529/10 prot., datë 15.03.2017, nr.529/19 prot., datë 15.03.2017 i është kërkuar informacion për gjëndjen gjyqësore Drejtorisë së Përgjithshme të Burgjeve, kurse me shkresën nr.529/15 prot., datë 15.03.2017, i është kërkuar informacion Drejtorisë së Përgjithshme të Gjëndjes Civile. Nga përgjigjet e ardhura dhe verifikimet e kryera rezulton se subjekti z.Agron Kapllanaj nuk është dënuar me vendim penal të formës së prerë nga autoritetet gjyqësore shqiptare, këto të dhëna janë pasqyruar dhe në Dëshminë e Gjëndjes Gjyqësore nr.11 datë 21.03.2017 përcjellë nga Drejtoria e Përgjithshme e Burgjeve, referuar së cilës subjekti rezulton “I Padënuar”. Drejtoria e përgjithshme e Gjëndjes Civile me shkresën nr.2156/1 datë 03.04.2017 ka vënë në dispozicion të dhënat personale të subjektit, nga të cilat rezulton se z. Agron Kapllanaj ka të njëjtat gjeneralitete, të cilat i ka deklaruar në formularin e vetëdeklarimit.

Gjithashtu sipas dokumentacionit te vëne në dispozicion nga vet subjekti, rezulton se me vendim të datës 7.4.2003 i cili ka marre formë të prerë më datë 17.02.2004 z. Agron Kapllanaj është dënuar për veprën penale “Vjedhje”, parashikuar në nenin 624, Kodi Penal Italian dhe në Pjesën e Posaçme të Kodit Penal të Republikës së Shqipërisë, Kreu III, konkretisht neni 134 “Vjedhja”. 

Gjykata në zbatim të nenit 163 të Kodit Penal Italian ka vendosur pezullimin me kusht të ekzekutimit të dënimit. Bazuar në pikën 9, neni 4, e ligjit nr.138/2015 “Ulja e masës së dënimit për shkak gjykimi të shkurtuar apo procedure të ngjashme me të që passjell uljen e dënimit, amnistia, depenalizimi, falja, pezullimi i dënimit, lirimi i parakohshëm me kusht apo çdo shkurtim i dënimit, në përputhje me ligjin, nuk ndikojnë në zbatimin e këtij ligji dhe nuk përllogariten në funksion të shkurtimit të afatit të dënimit, me qëllim shkurtimin e periudhës së ndalimeve të parashikuara nga ky ligj”.

Sipas shkresës së prokurorisë së Përgjithshme, dënimi i dhënë nga Gjykata Italiane prej 2 (dy) vitesh heqie lirie nuk përfshihet në ndalimet e nenit 2, pikës 1, gërma a) dhe b) të ligjit 138/2015, por masa e dënimit prej 2 vitesh përfshihet në ndalimet e nenit 2, në pikën c, të ligjit. Për këto arsye për sa kohë që masa e dënimit është 2 vjet, afati i ndalimit për ushtrimin e funksionarit publik për personat që parashikohen nga nenit 2, në pika c, të ligjit 138/2015 zgjat 10 vjet nga momenti i përfundimit te dënimit me burg, sipas vendimit gjyqësor të formës së prerë. 

Sipas Prokurorisë së Përgjithshme, subjekti është dënuar me vendim të formës së prerë në datën 17.02.2004. Në vitin 2006 konsiderohet i përfunduar dënimi me burgim prej dy vitesh dhe në vitin 2016 përfundon afati 10 vjecar. Sipas vendimit të Prokurorisë, subjekti ndodhet jashtë periudhës së ndalimit të ushtrimit te funksionit publik si kryetar bashkie.
Rezultatet e verifikimit të kryer nga  Sektori i Verifikimit të Integritetit prane Prokurorisë së Përgjithshme, janë miratuar me vendimin përkatës, pasi është konkluduar se verifikimi është bërë i plotë dhe  i gjithëanshëm.  
KQZ referuar nenit 15 të ligjit 138/2015, Vendimit nr.17/2016 të Kuvendit të Shqipërisë, është institucioni kompetent për shqyrtimin e rezultateve të verifikimit të Prokurorisë së Përgjithshme për z.Agron Kapllanaj. 

Referuar pikës 12, dhe 13,  Kreu V i vendimit të Kuvendit 17/2016 “Për përcaktimin e rregullave të detajuara mbi zbatimin e ndalimeve të parashikuara në ligjin nr.138/2015”, KQZ si organ përgjegjës duhet të shqyrtojë nëse nga procesi i verifikimit janë evidentuar të dhëna që përfshihen brenda sferës së ndalimeve, të parashikuara nga neni 2, i ligjit nr.138/2015 “Për garantimin e integritetit të përsonave që zgjidhen emërohen ose ushtrojnë funksione publike” Gjithashtu, KQZ kur verifikon se ekzistojnë të dhëna që përfshihen në sferen e ndalimeve duhet të shqyrtojë nëse këto të dhëna përfshihen brenda periudhës së ndalimit të parashikuara nga neni 4 i ligjit nr.138/2015.
Në këtë fazë të procesit KQZ duhet të kryejë procedurat e mëposhtme:

I. Të shqyrtojë nëse janë evidentuar nga procesi i verifikimit të dhëna që përfshihen brenda sferës së ndalimeve të parashikuara nga neni 2 i ligjit 138/2015 "Për garantimin e integritetit të personave që zgjidhen, emërohen ose ushtrojnë funksione publike".
Pika c, neni 2, i ligjit 138/2015, "Për garantimin e integritetit të personave që zgjidhen, emërohen ose ushtrojnë funksione publike", parashikon "Nuk mund të kandidojnë dhe as të zgjidhen deputetë në Kuvendin e Shqipërisë, kryetar bashkie apo këshilltar në këshillin bashkiak, dhe në çdo rast nuk mund të marrin një funksion me votim nga Kuvendi, përfshirë funksionin e Kryeministrit apo anëtarit të Këshillit të Ministrave, apo me votim nga këshillat bashkiakë ose të qarkut, personat të cilët janë dënuar me burgim me vendim të formës së prerë, brenda apo jashtë territorit të Republikës së Shqipërisë, për:  c) kryerjen e një krimi, që nuk përfshihet në shkronjat “a” dhe “b”, të kësaj pike, për të cilin janë dënuar me jo më pak se 2 vjet burgim;
Sic ka konkluduar dhe Sektori i Verifikimit të Integritetit, subjekti deklarues Z. Agron Kapllanaj përfshihen në fushën e veprimit të nenit 2, pika 1, gërma c, të ligjit nr.138/2015.
Masa e dënimit prej 2 (dy) vitesh, për veprën penale “Vjedhje” përfshihet, në fushën e ndalimit të ushtrimit të funksionit, të parashikuar në germën c pika 1, neni 2, i ligjit nr.138/2015. 

II.  Sipas Pikës 13 Kreu V, të vendimit të Kuvendit 17/2016, nëse ekzistojnë të dhëna që përfshihen brenda sferës së ndalimeve, të parashikuara nga nenin 2 i ligjit 138/2015 KQZ, verifikon nëse ato përfshihen brenda periudhës së ndalimit të përcaktuar në nenin 4 të ligjit nr.138/2015.

Neni 4 i Ligjit nr. 138/2015 

3. Për personat që parashikohen nga shkronja “c”, e pikës 1, të nenit 2, të këtij ligji, ndalimi për kandidim, zgjedhje apo ushtrim të funksionit zgjat 10 vjet nga momenti i përfundimit të dënimit me burg, sipas vendimit gjyqësor të formës së prerë......Agron Kapllanaj është dënuar me vendimin datë 07.04.2003, (që ka marrë formë të prerë në datë 17.02.2004) nga Gjykata Italiane me dy vjet heqie lirie  dhe 200 euro gjobë për kryerjen e veprës penale të vjedhjes.
Komisoni Qendror i Zgjedhjeve për llogaritjen e afatit të ndalimit duhet të referojë edhe në pikën 9 të nenit 4 të ligjit n.138/2015 që parashikon “Ulja e masës së dënimit për shkak gjykimi të shkurtuar apo procedure të ngjashme me të që passjell uljen e dënimit, amnistia, depenalizimi, falja, pezullimi i dënimit, lirimi i parakohshëm me kusht apo çdo shkurtim i dënimit, në përputhje me ligjin, nuk ndikojnë në zbatimin e këtij ligji dhe nuk përllogariten në funksion të shkurtimit të afatit të dënimit, me qëllim shkurtimin e periudhës së ndalimeve të parashikuara nga ky ligj”.

Ligji ka parashikuar periudha të ndryshme të ndalimit për të kandiduar, zgjedhur apo për të ushtruar funksione publike, duke i kategorizuar veprat penale në disa grupime dhe referuar atyre edhe periudhat e ndalimit për të kandiduar, zgjedhur apo ushtrimin e nje funksioni. Në varësi të kualifikimit të të dhënave sipas grupimeve të nenit 2 të ligjit, periudha e ndalimit varion nga ndalimi për jetë i kandidimit, zgjedhjes apo ushtrimit të funksionit, në ndalim që zgjat 20 vite; ndalim 10 vjecar, etj në varësi të kohës së dënimit e rrezikshmërisë së veprave penale të kryera. 
Në rastin objekt shqyrtimi të kualifikuar sipas nenit 2, pika 1, gërma c të ligjit nr. 138/2015, afati i ndalimit parashikohet në nenin 4, pika 3 ...ndalimi zgjat 10 vjet  nga momenti i përfundimit te denimit me burg, sipas vendimit gjyqsor te formës së prerë. Gjithashtu në përllogaritjen e saktë të këtij afati duhet ti referohemi dhe pikës 9 të nenit 4, i cili përcakton se ulja e masës së denimit për shkak të gjykimit të shkurtuar....amnistia, pezullimi i dënimit,falja, etj nuk ndikojnë në zbatimin e këtij ligji dhe nuk ndikojnë në funksion të shkurtimit të afatit të dënimit, me qëllim shkurtimin e periudhës së ndalimeve të parashikuara në këtë ligj.
Në interpretim të kësaj dispozitë vlerësojmë se në përllogaritjen e afatit të ndalimit duhet të përcaktohet se cili është momenti i fillimit të ecjes së periudhës së ndalimit, periudhë e cila në këtë rast është 10 vite dhe ngelet e pandryshuar, e kushtëzuar nga masa e dënimit me dy vite. Neni 4, pika 9 përcakton se në rastet e uljes së dënimit, amnistisë, faljes, depenalizimit, pezullimit të dënimit apo cdo shkurtim i dënimit, nuk ndikojnë në zbatimin e ligjit, duke mos lidhur hipotezat e mësiperme me momentin kohor të fillimit të periudhës së ndalimit. Në secilen prej këtyre hipotezave, përfshirë edhe rasti i pezullimit të dënimit, ligjvenësi garanton mbajtjen e pandryshuar të kohës/afatit të dënimit të përcaktuar në vendimin e formës së prerë, me qëllim mosndryshimin e periudhës së ndalimit të parashikuar në ligj. 
Nga ana tjetër, përcaktimi i momentit të fillimit te ecjes se periudhes së ndalimit, nuk afektohet nga pika 9 e nenit 4. Ajo ështe e saktesuar, qartesisht nga pika 2.3 dhe 4 të nenit 4 në të cilat perdoret togfjaleshi “...nga momenti i përfundimit të dënimit me burg, sipas vendimit gjyqësor të formës së prerë”. Një moment i tillë kohor, është qartësisht i përcaktueshëm dhe i fiksuar në kohe, dhe nuk është subjekt “spostimi”, sic ka arsyetuar prokuroria ne materialin e saj. Eshte pikerisht ky interpretim i gabuar i prokurorise i cili mund te behet shkas per te dhene  nje version tjeter te zbatimit te ligjit e që mund te coje ne vendimmarrje te gabuar deri edhe ne pavlefshmeri mandati dhe nderprerje te tij.
Referuar fakteve dhe zbatimit te ligjit, eshte e vërtete që Agron Kapllanaj ështe dënuar me nje vendim të formës së prerë me burg me 2 vite. Gjykata Italiane ka vendosur pezullimin me kusht të ekzekutimit të denimit. Rezulton që vendimi ka marre formë të prerë në datë, 17.02.2004. Referuar  nenit 4, pika 3 periudha e ndalimit eshte 10 vite.
Periudha dhjetë vjecare e ndalimit fillon saktesisht 1 (nje) dite pasi vendimi i denimit të merrte forme te prere, pra në date 18.02.2004. Kjo sepse momenti i përfundimit te dënimit me burg ështe pikërisht momenti kur gjykata ka vendosur qe ky denim duhet pezulluar. Pra duke qënë se vendimi ka marrë formë të prerë në date 17.02.2004 dhe periudha e ndalimit te denimit eshte 10 vjet, rezulton që me datë 18.02.2014 ka përfunduar periudha e ndalimit. Me përfundimin e periudhës së ndalimit për të kandiduar apo për ushtrimin e funksionit, në kuptim të ligjit nr.138/2015 subjekti konsiderohet i rehabilituar.

Për sa më sipër, Komisioni Qendror i Zgjedhjeve me shumicë votash të katër anëtarëve, ka arritur në përfundimin se nuk ndodhemi para rastit për shpalljen e pavlefshmërisë dhe ndërprerjes së parakohshme të mandatit. Njëri nga  kater anëtarët ka arsyetuar me mendim paralel që i bashkëlidhet këtij vendimi.  
Një interpretim i tillë i nenit 4 të ligjit nr.138/2015 përbën tashmë jurisprudencë gjyqësore. Gjykata Administrative e shkallës së parë me vendimin 80-2017-422,  shprehet për rastin e D.T “Ky  vendim ka marrë formë të prerë në datë 28.10.2009. Në vlerësim të gjykatës në kushtet kur ky vendim është deklaruar i falur, periudha e rehabilitimit do të nisë të përllogaritet që nga kjo datë, që do të thotë se afati 5 vjecar i rehabilitimit, i cili përkon me periudhën e ndalimit të ushtrimit të funksionit të deputetit .... dhe mbaron me datë 28.10.2014”.
Z. Agron Kapllanaj është zgjedhur kryetar i Bashkisë Mallakastër në zgjedhjet e qershorit 2015, kohë në të cilën në kuptim të ligjit nr.138/2015 ishte tashme i rehabilituar, pasi kishte përfunduar periudha e ndalimit për të kandiduar apo për ushtrimin e funksionit të të zgjedhurit vendor. Për sa më sipër mandati i z. Agron Kapllanaj është mandat i fituar në përputhje me ligjin. 
PËR KËTO ARSYE:
Komisioni Qendror i Zgjedhjeve, bazuar në nenin 23, pika 1, germa a, i Ligjit nr. 10019 datë 29.12.2008  “Kodi Zgjedhor i Republikës së Shqipërisë’’, i ndryshuar; Neni  10, pika 1, germa d, neni 15, pika 3 i ligjit 138/2015, “Për garantimin e integritet të personave që zgjidhen, emërohen ose ushtrojnë funksione publike”; Kreu V, pika 12, 13, 14 i Vendimit të Kuvendit nr. 17/2016 “Për përcaktimin e rregullave të detajuara mbi zbatimin e ndalimeve të parashikuara në ligjin nr. 138/2015, “Për garantimin e integritetit të personave që zgjidhen, emërohen ose ushtrojnë funksione publike” me shumicë votash,
VENDOSI:
1. Vazhdimin e mandatit të z. Agron Kapllanaj, Kryetar i Bashkisë Mallakastër.

2. Kundër këtij vendimi mund të bëhet ankim brenda 45 ditëve, në Gjykatën Administrative të Shkallës së Parë, Tiranë.
Klement

ZGURI

Kryetar

Denar 

BIBA


ZV/Kryetar

Bledar

SKËNDERI

Anëtar

Edlira


JORGAQI

Anëtare

Gëzim


VELESHNJA 

Anëtar 

Hysen


OSMANAJ
  
Anëtar

Vera


SHTJEFNI

Anëtare

